
HUDUDIY NOTENGLIKNI 
KAMAYTIRISHDA TA’LIM 
RESURSLARINI BOSHQARISH 
STRATEGIYASI

Saidaxmedova Nodira Ilxomovna 
Toshkent davlat pedagogika universiteti ta’limda 
transformasiya masalalari boʻyicha prorektori, 
“Ta’lim menejmenti” kafedrasi mudiri, iqtisod fanlari doktori, professor.

Annotatsiya: Mazkur tadqiqotda Oʻzbekistonda ta'lim sohasidagi hududiy notenglik holati tahlil qilinadi va uni kamaytirishda 
resurslarni samarali boshqarish strategiyalari oʻrganiladi. Tahlil natijalariga koʻra, shahar va qishloq hududlari oʻrtasida 
oʻqituvchilar soni, infratuzilma, raqamli texnologiyalarga etishish va moliyalashtirish darajasida jiddiy farqlar mavjud. 
Tadqiqotda miqdoriy va sifat tahlil usullaridan foydalanilib, ta'lim natijalari bilan resurslar oʻrtasidagi bogʻliqlik aniqlandi. Shu 
asosda ehtiyojga asoslangan moliyalashtirish, raqamli ta'lim tengligini ta'minlash va kadrlar siyosatida ragʻbatlantiruvchi 
mexanizmlarni joriy etish kabi amaliy takliflar ishlab chiqildi.

Kalit soʻzlar: ta'lim menejmenti, hududiy notenglik, resurslar taqsimoti, kadrlar siyosati, raqamli ta'lim, ehtiyojga asoslangan 
moliyalashtirish.
Abstract: This study analyzes the state of regional inequality in the education sector of Uzbekistan and explores strategies 
for effective management of educational resources to reduce it. The analysis reveals significant disparities between 
urban and rural areas in terms of the number of teachers, infrastructure quality, access to digital technologies, and 
the level of funding. Using both quantitative and qualitative research methods, the study identifies a clear correlation 
between educational outcomes and resource distribution. Based on the findings, practical recommendations are 
proposed, including needs-based funding, ensuring digital equity in education, and the implementation of incentive-based 
mechanisms in teacher deployment policies.

Key words: education management, regional inequality, resource allocation, teacher policy, digital education, needs-
based funding.
Аннотация: В настоящем исследовании анализируется состояние регионального неравенства в сфере 
образования в Узбекистане и изучаются стратегии эффективного управления образовательными ресурсами 
для его сокращения. Согласно результатам анализа, между городскими и сельскими районами существуют 
существенные различия в обеспеченности педагогическими кадрами, инфраструктурой, доступом к цифровым 
технологиям и уровнем финансирования. Исследование основывается на количественных и качественных 
методах анализа, которые выявили взаимосвязь между образовательными результатами и распределением 
ресурсов. На основе полученных данных разработаны практические рекомендации, включающие внедрение 
финансирования на основе потребностей, обеспечение цифрового равенства в образовании и стимулирующие 
механизмы в кадровой политике.

Ключевые слова: управление образованием, региональное неравенство, распределение ресурсов, кадровая 
политика, цифровое образование, финансирование на основе потребностей.

K I R I S H
Soʻnggi yillarda Oʻzbekistonda ta’lim sohasini isloh qilish, uning sifatini oshirish va barcha bolalar uchun 

teng imkoniyatlarni yaratishga qaratilgan keng koʻlamli chora-tadbirlar amalga oshirilmoqda. Shu bilan birga, 

mamlakatimizda shahar va qishloq hududlari oʻrtasidagi ta’lim resurslariga boʻlgan imkoniyatlarda, ta’lim sifatini 
ta’minlashda hali ham muayyan notengliklar mavjud. Bu notengliklar oʻquv-metodik bazaning, malakali pedagog 
kadrlarning taqsimoti, infratuzilma imkoniyatlari va raqamli texnologiyalarga etarlicha kirish imkoniyatlari kabi 
omillarda oʻz ifodasini topmoqda.

Ta’limdagi hududiy notenglik nafaqat ijtimoiy adolat tamoyillariga zid, balki mamlakatning barqaror iqtisodiy 
va ijtimoiy rivojlanishiga ham toʻsiq boʻlib xizmat qiladi. Shu bois ta’lim resurslarini samarali boshqarish va ularni 
adolatli taqsimlash orqali hududiy farqlarni qisqartirish ustuvor vazifalardan biridir.

Mazkur maqolada ta’lim resurslarini boshqarish strategiyalari orqali hududiy notenglikni kamaytirish 
masalasi tahlil qilinadi. Jumladan, ta’lim muassasalari oʻrtasida resurslar taqsimotining zamonaviy yondashuvlari, 
boshqaruv tizimida raqamli texnologiyalardan foydalanish, kadrlar salohiyatini tartibli taqsimlash hamda 
investisiyalarni hududlarga maqsadli yoʻnaltirish strategiyalari oʻrganiladi. Tahlillar asosida hududiy notenglikni 
kamaytirishga xizmat qiluvchi samarali boshqaruv mexanizmlari boʻyicha tavsiyalar ishlab chiqiladi.

M A V Z U G A  O I D  A D A B I Y O T L A R  S H A R H I
Hududiy notenglikni kamaytirish ta’lim siyosatida dolzarb muammolardan biri boʻlib, jahon miqyosida turli 

strategik yondashuvlar bilan hal etib kelinmoqda. Ushbu masala yuzasidan olimlar va tadqiqotchilar tomonidan 
turlicha nazariy va amaliy yondashuvlar ishlab chiqilgan.

Oʻzbekistonda ta’lim sohasida hududiy notenglik muammosi ilmiy va amaliy tadqiqotlarda alohida e’tibor 
markazida turibdi. Masalan, S.A. Toʻraeva (2022) ta’lim infratuzilmasining hududlar boʻyicha nomutanosibligini 
ta’kidlab, resurslar taqsimotida sohaga sarflanadigan mahalliy byudjet mablagʻlari va kadrlar muammosiga 
e’tibor qaratadi. Uning fikricha, resurslar taqsimotida differensial yondashuvni joriy etish, qishloq hududlariga 
investisiyalarni ragʻbatlantirish muhim hisoblanadi [4].

U.N. Rajabov (2020) ta’limda raqamlashtirish jarayonlarining hududlar oʻrtasidagi imkoniyatlar tengsizligini 
pasaytirishda muhim rol oʻynashini ta’kidlaydi. U E-learning platformalarini joriy etish orqali chekka hududlarda 
ham sifatli ta’limni ta’minlash mumkinligini asoslaydi [5].

Rossiya tadqiqotchisi E.V. Tarnavskaya (2019) ta’lim resurslari taqsimotida “normativ-personal” modelini 
taklif qilib, bu resurslarni talab va demografik koʻrsatkichlar asosida taqsimlashni tavsiya etadi. Uning tahlillariga 
koʻra, shunchaki teng taqsimot emas, balki ehtiyoj asosida taqsimlash samarali natija beradi [6].

Qozogʻistonlik mutaxassis A.J. Sarsenbaev (2021) hududiy notenglikni kamaytirishda joylarda ta’lim 
tizimini boshqarishda mustaqillikni oshirish, masalan, mahalliy maktab kengashlariga moliyaviy avtonomiya 
berish orqali tenglikni ta’minlash mumkinligini koʻrsatadi [7].

Evropa Ittifoqi mamlakatlarida ta’lim resurslarini boshqarishda EQUITY-FOCUSED strategiyalar keng 
qoʻllaniladi. OECD (2020) hisobotida ta’lim resurslari (pedagog kadrlar, sinflardagi talabalar soni, infratuzilma, 
raqamli uskunalar) nota’minlangan hududlarga qoʻshimcha asosda taqsimlanishi tavsiya qilinadi. Fransuz 
tadqiqotchisi Marsel Kruaze (2018) ta’lim tengligini ta’minlashda “compensatory financing” (kompensasion 
moliyalash) modelini samarali deb hisoblaydi [9].

Yaponiya va Janubiy Koreyada ta’lim resurslarini taqsimlashda milliy standartlarga qat’iy amal qilinadi. 
X. Kim (2017) oʻz izlanishlarida ta’lim sifatini barcha hududlarda bir xil saqlab qolish uchun markazlashtirilgan 
boshqaruv va standartlashtirilgan ta’lim infratuzilmasining ahamiyatini ta’kidlaydi. Xususan, Janubiy Koreyada 
davlat tomonidan ta’minlanadigan «e-learning village» loyihalari chekka hududlarda notenglikni kamaytirishga 
xizmat qilmoqda [8].

AQShda hududiy tengsizlik asosan school district funding tizimiga bogʻliq. Linda Darling-Xammond (2021) 
ta’lim byudjetlarini adolatli taqsimlash uchun mahalliy soliq tizimi emas, federal resurslarni qayta taqsimlash 
(redistribution) vositasini qoʻllashni taklif qiladi. National Equity Project (NEP) esa ta’limda tenglikni ta’minlash 
uchun «equity lens» yondoshuvidan foydalanishni, ya’ni har bir hududning xususiyatlariga mos tarzda resurslarni 
taqsimlashni tavsiya qiladi.

Yuqorida koʻrilgan manbalar ta’limda hududiy notenglikni kamaytirishda yagona yondashuv yoʻqligini, har 
bir mamlakat oʻzining ijtimoiy, iqtisodiy va demografik sharoitiga qarab strategiya ishlab chiqishini koʻrsatadi. 
Oʻzbekistonda bu jarayonni samarali tashkil etish uchun xalqaro tajribani mahalliy sharoitga moslashtirgan 
holda boshqaruv, moliyalash, va raqamlashtirish tizimlarini isloh qilish zarur.

T A D Q I Q O T  M E T O D O L O G I YA S I
Ubu tadqiqotda hududiy notenglikni kamaytirishda ta’lim resurslarini boshqarish strategiyalarini baholash 

va tahlil qilish maqsad qilindi. Bunda mamlakatning shahar va qishloq hududlari oʻrtasidagi ta’lim sohasidagi 
resurslar farqi, boshqaruv mexanizmlari va amaldagi siyosatlar chuqur tahlil qilinadi. Tadqiqot quyidagi usullar 
va yondashuvlarga asoslandi:

Tadqiqot aralash (mixed-methods) dizayn asosida olib borildi. Unda ham sifat (qualitative), ham miqdoriy 
(quantitative) tahlil elementlari qoʻllanildi. Bu yondashuv hududiy notenglikning koʻp qirrali tabiati va uni 
kamaytirish boʻyicha kompleks strategiyalarni anglash imkonini beradi.

Ikkilamchi ma’lumotlar quyidagi manbalardan olindi: Oʻzbekiston Respublikasi Prezidentining ta’lim 
sohasiga oid qaror va farmonlari [10, 11]; Xalq ta’limi vazirligi va Oliy ta’lim, fan va innovasiyalar vazirligining 
rasmiy statistik ma’lumotlari; YuNESKO, OECD, World Bank kabi xalqaro tashkilotlar hisobotlari [12]; Ilmiy 
maqolalar, dissertasiyalar va mutaxassis fikrlari (2020–2024 yillar oraligʻida chop etilgan) [3].

Birlamchi ma’lumotlar esa quyidagi usullar orqali toʻplandi: Soʻrovnoma – 8 ta viloyat va Toshkent 
shahridagi 50 ta ta’lim muassasasida rahbar va oʻqituvchilar oʻrtasida oʻtkazildi; Intervyu – ta’lim sohasida 
faoliyat yuritayotgan 15 ta mutaxassis, 3 ta viloyat ta’lim boshqarmasi rahbarlari va 5 ta mustaqil ekspert bilan 
suhbatlar oʻtkazildi.

Miqdoriy ma’lumotlar tahlili: Descriptive statistics (tasviriy statistika): ta’lim resurslari taqsimoti boʻyicha 
oʻrtacha koʻrsatkichlar, variasiyalar va standart ogʻishlar hisoblandi. Gini koeffisienti va indeks tahlili: hududlar 
oʻrtasida ta’lim resurslarining noteng taqsimlanganlik darajasi baholandi. Correlation va regression tahlil: ta’lim 
resurslari va ta’lim natijalari oʻrtasidagi bogʻliqlik oʻrganildi.

Kontent tahlil: davlat siyosatlari, farmonlar, strategiya va dasturlarda ta’lim resurslariga oid qarashlar va 
amalga oshirilgan choralar mazmuniy tahlil qilindi. SWOT tahlil: ta’lim resurslarini boshqarishda kuchli va zaif 
tomonlar, imkoniyatlar va xavf-xatarlar aniqlandi.

Tadqiqot hududiy farqlarni oʻrganishni nazarda tutgani bois, shahar va qishloq maktablari, viloyat markazlari 
va chekka hududlar oʻrtasida taqqoslovchi tahlillar amalga oshirildi. Taxminan 12 ta hudud qamrab olindi.

T A H L I L  V A   N A T I J A L A R
Tadqiqot davomida Oʻzbekistonning turli hududlarida ta’lim resurslarining taqsimoti, ularning sifati va 

samaradorligi chuqur tahlil qilindi. Ushbu tahlildan bir qancha muhim natijalar aniqlandi:
1. Resurs taqsimotida hududiy disbalans mavjud. Toshkent shahri va ayrim markaziy viloyatlarda 

ta’lim resurslari (oʻqituvchi, infratuzilma, raqamli texnologiyalar) ancha yuqori darajada ta’minlangan boʻlsa, 
Qashqadaryo, Surxondaryo va Qoraqalpogʻiston kabi chekka hududlarda bu koʻrsatkichlar ancha past ekanligi 
ma’lum boʻldi. Masalan, Toshkentda 1 oʻqituvchiga 15 nafar oʻquvchi toʻgʻri kelsa, Qoraqalpogʻistonda bu 
koʻrsatkich 32 nafarni tashkil etmoqda.

2. Davlat investisiyasi va ta’lim natijalari oʻrtasida korrelyasiya mavjud. Investisiyalar miqdori yuqori boʻlgan 
hududlarda ta’lim natijalari (PISA bahosiga moslashtirilgan oʻrtacha baholar) yuqori chiqdi. Masalan, Toshkent 
shahrida davlat sarmoyalari 800 mlrd soʻmdan ortiq boʻlib, oʻquvchilarning oʻrtacha bahosi 510 ballni tashkil 
etdi. Bu esa resurslar va natijalar oʻrtasidagi bogʻliqlikni tasdiqlaydi.

3. Raqamli ta’lim vositalarining hududiy farqi aniq koʻrinmoqda. Internet va raqamli qurilmalardan foydalanish 
darajasi shahar maktablarida 90–95% gacha etsa, chekka hududlarda bu koʻrsatkich 50–60% dan oshmaydi. 
Bu raqamli tengsizlikning hali ham ta’limdagi imkoniyatlar notengligini oshirayotganini koʻrsatadi.

4. Kadrlar ta’minotidagi muammolar – asosiy notenglik manbai. Qishloq hududlarida etarli malakaga ega 
oʻqituvchilarning etishmasligi, ularning ushbu hududlarda faoliyat yuritishga qiziqishi pastligi natijada ta’lim 
sifatining keskin pasayishiga sabab boʻlmoqda. Oliy ma’lumotli yosh kadrlar asosan markaziy hududlarga 
intiladi, bu esa notenglikni kuchaytiradi.

5. Hududiy notenglikni kamaytirish uchun boshqaruv strategiyalari etarlicha samara bermayapti. Mavjud 
resurslar taqsimoti koʻproq mexanik va demografik koʻrsatkichlarga asoslangan boʻlib, ehtiyojlarga qarab 
individual yondashuvlar amalda yoʻq. Bu esa resurslar samarasiz taqsimlanishiga va natijalarda tengsizlik 
paydo boʻlishiga sabab boʻlyapti.

1-jadval. Oʻzbekistonning turli hududlarida ta’lim resurslari taqsimoti va sifatidagi asosiy koʻrsatkichlar tahlili.

 № Hududlar

1-oʻqituvchiga 
toʻgʻri 
keladigan 
oʻquvchilar 
soni

Internet/
raqamli 
ta’lim 
qurilmalari 
(%)

Infratuzilma 
etarliligi (%)

Davlat 
investisiyasi 
(mlrd soʻm)

Olingan baholar 
oʻrtachasi (PISAga 
moslashtirilgan)

1 Toshkent sh. 15 95% 90% 800 510
2 Sa-marqand 20 80% 75% 520 470
3 Qashqada-ryo 28 60% 58% 340 430
4 Surxon-daryo 30 55% 50% 320 420

5 Qoraqal-pogʻiston 32 50% 45% 300 415
6 Jizzax 25 65% 60% 360 440
7 Namangan 22 68% 63% 400 455

Muallif tomonidan ishlab chiqilgan.

1-jadvaldan ham koʻrinib turibdiki oʻqituvchi yuklamasi, Toshkent shahrida 1 oʻqituvchiga 15 nafar oʻquvchi 
toʻgʻri keladi – bu esa eng kam yuklama, Qoraqalpogʻiston va Surxondaryoda bu koʻrsatkich 30–32 nafarga 
etgan – bu yuqori yuklama va ta’lim sifatiga salbiy ta’sir koʻrsatadi, xulosa oʻrnida toʻxtalib oʻtish kerakki kadrlar 
taqsimoti nomutanosibligi, qishloq hududlar kadr etishmovchiligi bu salbiy koʻrsatkichni asosiy sabablaridan 
biridir.

Raqamli ta’lim imkoniyatlariga toʻxtaladigan boʻlsak bu koʻrsatkich Toshkent (95%) va Samarqand (80%) 
raqamlashtirishni tashkil etadi, Qoraqalpogʻiston (50%) va Surxondaryo (55%) raqamli ta’lim vositalari boʻyicha 
ortda qolmoqda. Buning sababi imkoniyatlar notengligi raqamli ta’limni ham hududiy disbalansga aylantirgan. 
Keyingi argumentlar infratuzilma deb qaraydigan boʻlsak Toshkent (90%) va Samarqand (75%)da maktab 
binolari, jihozlar va qulayliklar yuqori, Qoraqalpogʻiston va Surxondaryoda infratuzilma 45–50% darajada. Bu 
esa infratuzilma quyi hududlarda ta’limni sifatli tashkil etish imkonini cheklaydi.

Bu toʻgʻrida davlat investisiyalari koʻp boʻlgan hududlarda (800 mlrd soʻm – Toshkent) ta’lim sifat koʻrsatkichi 
yuqori, kam sarmoya kiritilgan hududlarda (300–340 mlrd soʻm) sifat past. Demak, investisiya va ta’lim natijalari 
oʻrtasida ancha kuchli bogʻliqlik mavjud ekanligini koʻrishimiz mumkin.

Ta’lim natijalarini baholashda PISA koʻrsatkichlari boʻyicha eng yuqori ball Toshkent (510), Samarqand 
(470), Qoraqalpogʻiston respublikasi (415) koʻrsatkichlardan iborat. Bu koʻrsatkich boshqa barcha parametrlar 
bilan korrelyasiya qilyapti ya’ni resurs qancha koʻp boʻlsa, natija shuncha yuqori.

Hududlar oʻrtasida ta’lim resurslarining taqsimotida jiddiy notenglik mavjud. Bu notenglik kadrlar, 
infratuzilma, raqamli ta’lim vositalari va davlat sarmoyasi orqali namoyon boʻlyapti. Har bir koʻrsatkich PISA 
baholari bilan bogʻliq: resurs – ta’lim natijasi bogʻliqligi aniq. Bu holatni bartaraf etish uchun ehtiyojga qarab 
moliyalashtirish, kadrlar siyosatida imtiyozlar va raqamli texnologiyalardan teng foydalanish zarur.

Tahlil natijalari Oʻzbekistonda ta’lim resurslarining hududlar boʻyicha taqsimotida jiddiy notengliklar 
mavjudligini tasdiqladi. Ushbu tengsizlik bir necha yoʻnalishlarda namoyon boʻlmoqda: kadrlar yuklamasi, 
infratuzilma sifati, raqamli ta’lim vositalariga kirish imkoniyati va davlat tomonidan ajratiladigan sarmoya miqdori. 
Bu natijalar jahon amaliyotidagi tadqiqotlar bilan ham uygʻunlikda, ham farqli nuqtalarga ega.

Ushbu tadqiqot davomida ta’lim resurslari (oʻqituvchi soni, infratuzilma, raqamli ta’lim qurilmalari) va 
ta’lim natijalari (PISA baholariga moslashtirilgan oʻrtacha koʻrsatkichlar) oʻrtasida ijobiy korrelyasiya mavjudligi 
aniqlandi. Bu holat Linda Darling-Hammond (2021) va OECD (2020) hisobotlarida ta’kidlangan “resurslar 
oqilona taqsimlanmasa, natijalar tengsizligi yuzaga keladi” degan xulosalarni tasdiqlaydi [1, 2].

Qoraqalpogʻiston, Surxondaryo va Qashqadaryo viloyatlaridagi maktablar eng past resurs ta’minoti va 
ta’lim natijalarini koʻrsatgan. Bu holatda ta’lim siyosatidagi “universal yondashuv”ning samarasizligi namoyon 
boʻlmoqda. Mahalliy ehtiyojlarga moslashtirilgan boshqaruv modellarining mavjud emasligi, resurslarni 
“boshqariladigan tengsizlik” asosida qayta taqsimlash zarurligini koʻrsatadi.

Ushbu tadqiqotda kadrlar bilan ta’minlashdagi hududiy nomutanosiblik ta’lim notengligining asosiy manbai 
sifatida qayd etildi. Bu holat Rossiya, Qozogʻiston va Janubiy Koreya olimlari ham ta’kidlagan muammolar 
qatorida. Masalan, Sarsenbaev (2021) mahalliy oʻqituvchilarni tayyorlash va ushbu hududlarda saqlab qolish 
siyosatiga oʻtishni tavsiya etadi.

Mavjud muammolarni bartaraf etish uchun bir necha strategik choralar zarur: needs-based budgeting – 
ehtiyoj asosida moliyalashtirish; targeted incentives – chekka hududlarda faoliyat yurituvchi oʻqituvchilar uchun 
imtiyozlar; raqamli tenglik – maktablarga teng internet va qurilma kiritish; infratuzilmani rivojlantirish – kapital 
investisiyalarni chekka hududlarga yoʻnaltirish.

X U L O S A  V A  T A K L I F L A R
Oʻtkazilgan tahlillar natijasiga koʻra, Oʻzbekiston ta’lim tizimida hududiy tenglikka erishish yoʻlida katta 

qadamlar tashlanmoqda. Shahar va qishloq hududlari oʻrtasida ta’lim resurslarining taqsimoti, jumladan, 
malakali oʻqituvchilar soni, infratuzilma holati, raqamli ta’lim vositalariga doimiy e’tibor qaratilib, tenglikni 
ta’minlash uchun kerakli chora-tadbirlar amalga oshirilmoqda. Ta’lim resurslarini taqsimlashdagi umumiy 
yondashuv hududlarning aniq ehtiyojlarini hisobga olishga intilib, markazlashgan va statistik koʻrsatkichlarga 
asoslangan taqsimotning kamchiliklari bartaraf etilmoqda. Bu esa salohiyati past boʻlgan hududlarda ta’lim 
sifatini yaxshilash va undagi natijalarni oshirishga qaratilgan samarali sa’y-harakatlarga sabab boʻlmoqda.

Tahlildan ma’lum boʻldiki, resurslar miqdori bilan ta’lim natijalari oʻrtasida aniq ijobiy bogʻliqlik mavjud. 
Bunday sharoitda notenglikni bartaraf etish uchun resurslarni shunchaki teng emas, balki adolatli va natijador 
asosda boshqarish muhim hisoblanadi: 1. Ehtiyojga asoslangan moliyalashtirishni joriy etish (Needs-based 
budgeting), har bir hududda ta’lim resurslari holatini baholab, mablagʻlarni ehtiyojga mos ravishda taqsimlash. 
2.Qishloq hududlarga kadrlar jalb qilishni ragʻbatlantirish, qishloqda faoliyat yurituvchi oʻqituvchilar uchun 
uy-joy, maosh va malaka oshirish sohasida imtiyozlar berish. 3.Raqamli ta’lim tengligini ta’minlash, internet 
infratuzilmasini barcha maktablarga etkazish, planshet va noutbuklar bilan ta’minlash. 4.	 Infratuzilmani qayta 
qurish va rivojlantirish, eski va qoniqarsiz holdagi ta’lim binolarini ta’mirlash, yangi zamonaviy maktablar qurish. 
5.Hududiy ma’lumotlar asosida strategiya yaratish, har bir hudud uchun alohida ta’lim rivoji indeksi ishlab chiqish 
va unga asoslangan boshqaruv strategiyasini qoʻllash. 6.Mahalliy boshqaruv organlari salohiyatini oshirish, 
ta’lim resurslarini mahalliy darajada boshqarish imkoniyatlarini kengaytirish (autonomy). 7.Resurs taqsimoti 
monitoringi va jamoatchilik nazorati, ochiq ma’lumotlar portali orqali har yili ta’lim sarmoyasi va natijalari haqida 
hisobot berish.

Ta’lim resurslarini boshqarishda hududiy tenglikni ta’minlash – faqat moliya masalasi emas, balki ijtimoiy 
adolat, inson kapitali rivoji va ustuvor davlat siyosati masalasidir. Shu bois, Oʻzbekiston ta’lim tizimida differensial 
va maqsadli boshqaruv strategiyasini joriy etish orqali hududlar oʻrtasidagi ta’lim notengligini kamaytirish 
mumkin.

